
Enformaziuns y Comunicaziuns

Trëi Rêsc: I grups dai Trëi Rêsc jará fora por les ciases jöbia y vëndres ai 4 y 5 de 
jená domisdé. Les strades é partides sö ensciö:
Ai 4 de jená vái te cöstes strades: Catarina Lanz, Fanes, Les Corceles, Senes, 
Antersí, Plazores, Plan de Corones, Pelegrin, Valiares, Sarjëi. Da sëra vá i rêsc tai 
hotí.
Ai 5 de jená vái te cöstes strades: Paracia, Al Plan Dessora, Chës Costes, Chi Vai, 
Ras - Costa, Mantëna, Tlosöra, Ciasé, Gran Pre, Val dai Tamersc.
Al vën recordé che les spënores dai Trëi Rêsc i vá ennant ala Katholische Jungschar 
de Südtirol, co sostëgn ensciö encër 100 proiec de solidarieté. Eniann él l’azënt 
particolar sön dui proiec por sostigní scores y ciases de formaziun tal Papua Neu 
Guinea. Dër bel iolan a düc por osta bona man!

Pelegrinaje: Dötes les porsones dal ennom Rita é bel enviades al ”Pelegrinaje dles 
Rites 2018”, en la festa de Santa Rita, dai 21 ai 23 de ma. An jará a Cascia. Por infos 
y prenotaziuns telefoné al 335/1019128 o parrocchiabadia@libero.it.

Verdabosc: La staziun dai Verdabosc d’Al Plan lascia alessëi che la sessiun forestala 
por l’ann 2018 gnará tignida por döt le comune de Mareo, en dedemesaledema ai 
10 de jená ales 20.00 tla ostaria Sotrú a La Pli. Ples tematiches atuales dal setur 
dai bosc, munts y economia da munt y dai laurs fac y preodüs por le 2018 y prisc 
dal lignan, gnaral ince baié dla tematica dai gran predadus salvari, dai raiuns de 
sconanza dla ciacia y dles conseguënzes dal taié lignan con de gran mascins. Al 
gnará spo traté domandes por taié lignan y vardé tiers sön pastöra.

Scolina: Al vën fat les iscriziuns ala scolina d’Al Plan por l’ann 2018/19. Al pó gní 
scrit ete i nasciüs anter i 01.09.2012 y 29.02.2016. Les iscriziuns vën fates te scolina 
d’Al Plan, en lönesc ai 15/01 dales 7:45 ales 10:00, en dedolönesc ai 16/01 dales 
14:30 ales 16:00 y en dedemesaledema 17/01 dales 7:45 ales 10:00. Da se tó do él 
la cherta con le codesc fiscal dal möt.

Conzert: En dedemesaledema ai 3 de jená ales 18:00 él te dlijia d’Al Plan le conzert 
”In Dulci Jubilo”, con Erika Mussner (usc), Angela Palfrader (vidora) y Andreas 
Benedikter (orgo). Düc é bel enviês.

Comun: Le Comun de Mareo lascia alessëi che le zënter de reziclaje dlungia la ex 
fabrich Ties romagnará slüt la sabeda ai 6 de jená. Al sará porchël davert le vëndres 
ai 5, dales 8:00 ales 12:00.

Dal Vagnele do San Mateo 2, 13-15.19-23

Canche i stüdiês dles stëres s’an ea endô jüs, ti él comparì a Ojep tal som 
en agno dal Signur y á dit: Lea sö, tol le möt y söa oma y sciampa tal Egit; 

romagn danló cina ch’i ne comani val’ d’ater; deache Erodes chiriará le möt por le 
copé. 14Sön chëra é Ojep loé sö de net y s’an é sciampé con le möt y söa oma tal 
Egit. 15Danló él romagnü cina che Erodes n’é mort. Deach’al dea s’ademplí ci che le 
Signur á dit tres le profet: Fora dal Egit ái cherdé mio Fi. 19Do che Eródes ea mort, ti 
él comparí a Ojep en agno dal Signur tal som 20y á dit: Lea sö, tol le möt y söa oma, 
y vá tla tera de Ìsrael; ciodiche chi, co ti sitâ ala vita dal möt, é morc. 21Danló él loé 
sö y é jü con le möt y söa oma tla tera de Israel. 22Do ch’al â endere aldí, che tla 
Iudea regnâl Archelàus empede so pere Eròdes, se temêl da jí danló, y deach’al â 
ciafé tal som na racomanaziun,  él jü tal raiun dla Galilea 23y s’á lascè jö te na ciüté 
dal ennom de Nàzaret. Deach’al dea s’ademplí ci co é gnü dit tres i profec: Ël gnará 
nominé Nazarenn. Parora dal Signur. - Lalt a té, Gejú Crist!

Ël gnará nominé Nazarenn...

En ann vá a piz, en 
ann mët endô man.
A düc canc les 
aodanzes che 
i podëise sontí 
ince te cösc 2018 
l’acompagnamont 
de Dio sön üsc trus, 
chi saurisc y chi 
manco saurisc. Che 
l’ann ves porti trec 
momonc de ligrëza y 
ocajiuns da rengrazié




